
Tiger Bay a’r Diwylliant Cymraeg*

Simon Brooks, PhD

The postcolonial theorist who would explore histories
of immigrants and minorities in Wales is immediately
confronted by factors having to do with global
capitalism and the legacy of empire. From the mid-
1800s to the Second World War, people from more
than fifty nations settled in south Wales, especially in
Cardiff docklands. First came people from Ireland,
England and Scotland. They were soon joined by
immigrants from — it seemed — all over the world:
Norwegians, Finns and Danes; Russians, Poles,
Ukrainians and Eastern European Jews; Estonians,
Latvians and Lithuanians; Germans; Spanish and
Portuguese; Italians and Maltese; Greeks, Turks and
Cypriots; Indians, i.e., people from what is now India,
Pakistan and Bangladesh; Chinese and Malays;
Japanese; French, Mauritians, Colonial French;
Colonial Portuguese (mainly Cape Verdeans); Yemeni,
Egyptians; Somalis; West Africans —i.e., people from
nations that would unite to form Nigeria, Sierra Leone,
Ghana, the Cameroons and Liberia; Jamaicans,
Barbadians, Trinidadians, St Lucians, St Kittsians and
other West Indians; British Hondurans, Panamanians
and Guyanese; Latin Americans (Brazilians, Chileans,
Argentinians and others); North Americans; and a few
more (e.g. at least several South Africans, a Nepalese
and an artist from Mozambique).!

Dyma un disgrifiad o’r amrywiaeth ethnig rhyfeddol a fodolai ar un adeg yn
Nhre-biwt neu Butetown. Ar gownt yr amlethnigrwydd hwnnw, fe’i cyfrifir yn
un o gymunedau mwyaf enigmatig ac enwog Cymru. Wedi’'r cwbl, dyma un o
gymunedau amlhiliol ac amlgrefyddol hynaf ynysoedd Prydain. Ers dros
ganrif bellach, mae’n gartref i boblogaeth groenddu a Mwslemaidd sylweddol.

*  Darlith Goffa Syr T. H. Parry-Williams, a draddodwyd ar faes Eisteddfod Genedlaethol
Caerdydd a’r Cylch, 4 Awst 2008. Y Cadeirydd oedd yr Athro Prys Morgan.

Glenn Jordan, ““We Never Really Noticed you were Coloured”: Postcolonialist Reflections
on Immigrants and Minorities in Wales’, yn Jane Aaron a Chris Williams (goln),
Postcolonial Wales (Caerdydd: Gwasg Prifysgol Cymru, 2005), tt. 59-60.

Ond ymhlith y lleiafrifoedd a ymgartrefai yno, mae un grwp nad enwir o gwbl
yn y dyfyniad. Yn wir, ac eithrio rhai cyfeiriadau gan hanesydd lleol, Neil
Sinclair, prin ar y naw yw cyfeiriadaeth yn hanesyddiaeth amlddiwylliannol
Tre-biwt at y grwp lleiafrifol hwn.

Bydd hanner cyntaf yr ymdriniaeth hon yn ceisio adfer hanes coll y grwp
lleiafrifol anghofiedig hwn, a dangos fel y bu'r Cymry Cymraeg yn
bresenoldeb parhaol yn Nhre-biwt o’r 1840au ymlaen, a’r iaith Gymraeg ar
wahanol adegau yn hyglyw iawn ar ei strydoedd. Wrth wneud hynny, ceisir
cyfrannu i’r drafodaeth ynghylch natur amlddiwylliannedd a’r iaith Gymraeg.
Yn aml, fe awgrymir ei bod yn anodd meithrin amlddiwylliannedd mewn
ieithoedd brodorol lleiafrifol fel y Gymraeg. Mewn darlith gerbron y
Gymdeithas hon yn 2004, dywedodd Charlotte Williams, ‘Along with many
others, the majority of ethnic minority individaals would find any definition
of Welshness based on language somewhat exclusive.’> Ond mae perthynas yr
iaith Gymraeg ag amrywiaeth ethnig yn fwy cymhleth na hynny. Wrth graffu
ar enghraifft Tre-biwt, gobeithio bod modd dangos y ffynnai’r iaith Gymraeg
mewn ardal amlethnig iawn.

Astudiaeth ddiwylliannol a lenyddol yw craidd ail hanner y drafodaeth.
Tynnir sylw at ymateb cyfoethog llenorion a cherddorion Cymraeg i
gymdeithas amlhiliol Tre-biwt, a’r modd y bu iddynt ymwneud ag
amlddiwylliannedd. Awgryma’r ymateb hwn y ceir deongliadau o
amlddiwylliannedd sy’n nodwedd neilltuol ar y gymdeithas Gymraeg ei
hiaith.

Arolwg hanesyddol: y Gymraeg a Tiger Bay

Ni ddylid synnu i borthladd o faint a phwysigrwydd Caerdydd ddwyn
amrywiaeth ethnig enfawr yn ei sgil. Yn wir, trwy gydol y bedwaredd ganrif
ar bymtheg, gweithredai porthladdoedd Cymreig llawer llai na Chaerdydd fel
un o brif hwyluswyr cyffyrddiad ethnig rhwng Cymry Cymraeg a phobloedd
oddi allan i ynysoedd Prydain. ‘T forwyr a phentrefwyr glannau moér Cymru
roedd enwau megis ’Frisco, Portland, Oregon, Port Phillip Heads,
Williamstown, Sydney, y Chinchas a Lobos d’Afuerra, Coquimbo a Cape
Horn yn fwy cyfarwydd na Llanbryn-mair neu’r Bala,” meddai’r hanesydd
llongau, Aled Eames.® Criwiau rhyngwladol a weithiai ar y llongau Cymreig
hyn yn aml iawn, a dynion du ar adegau yn eu plith.* Ymwelai’r tramorwyr

™

Charlotte Williams, ‘Can We Live Together? Wales and the Multicultural Question’,
Transactions of the Honourable Society of Cymmrodorion 2004, 11 (2005), 216-30 (t. 223).
3 Aled Eames, Y Fordaith Bell (Caernarfon: Gwasg Gwynedd, 1993), t. 27.

Aled Eames, Llongau a Llongwyr Gwynedd (Bangor: Gwasanaeth Archifau Gwynedd,
1976), llun clawr a [t. 20].

hyn yn eu tro & Chymru. Ar noson Cyfrifiad 1891, er enghraifft, yr oedd 18 o
siaradwyr yr iaith Ddaneg yn preswylio ym mhorthladd Porthmadog.’
Ymgartrefai tramorwyr eraill yng nghymunedau’r arfordir, gan briodi 4
merched Cymraeg lleol, a’u disgynyddion yn aml yn Gymry Cymraeg, ac yn
arddelwyr y diwylliant Cymraeg. Sonia W. C. Elvet Thomas er enghraifft am
hen ewythr iddo, Richard Reynhardt o Memel, Prwsia a briododd Gymraes
leol o Abergwaun a magu ei blant yn Gymry Cymraeg.% Céan Iorwerth Peate
glodydd Leandert Vander Velden, mab i Iseldirwr a briododd Gymraes o ardal
Porthmadog, fel ‘gwr diwylliedig a Chymro rhagorol’.” Daeth yn athro a
ymdrechai’n egniol dros y Gymraeg yn ysgolion Meirionnydd.®

Pan agorwyd doc mwya'r byd ar y pryd ar gors Caerdydd yn 1839, a
datblygu ei pherfeddwlad gyda rheilffordd, tai a gweithfeydd, roedd yn
anorfod y byddai’r dreflan newydd hon yn fan cwrdd gwahanol grwpiau
ethnig o’i chychwyn. Er bod y Gymraeg ar lafar gwlad o hyd, tref a oedd yn
prysur droi’n ddwyieithog ac amlieithog oedd Caerdydd y 1840au a’r 1850au
pryd y datblygid Tre-biwt.” Dengys Cyfrifiad 1851 mai dim ond 59% o'r
boblogaeth a aned yng Nghymru, a mewnlifiad — o dde-orllewin a rhannau
eraill o Loegr yn bennaf, ond hefyd o Iwerddon, cefn gwlad Cymru ac amryw
o wledydd tramor — a yrrai’r cynnydd ym mhoblogaeth Caerdydd o 18,351 yn
18511 182,259 yn 1911.'% Ar sail dehongliad yn 6l oedran o fedr ieithyddol y
boblogaeth a aned yng Nghymru ac a oedd yn byw yn rhannau Cymreiciaf
Caerdydd — gan gynnwys Stryd Peel a Sgwar Loudoun, Tre-biwt — awgryma
Owen John Thomas mai oddeutu’r 1870au y penderfynodd trwch rhieni
Cymraeg eu hiaith y dref beidio 4 throsglwyddo'r iaith i’w plant.'! Canrif o
ildio tir fu’r bedwaredd ganrif ar bymtheg i’r Gymraeg yng Nghaerdydd felly,
ond ni ddylai hynny gadw neb rhag gweld bod Tre-biwt ganol y ganrif yn
ardal amlieithog fyrlymus lle y bodolai’r diwylliant Cymraeg ochr-yn-ochr 4'r
diwylliant Saesneg a Gwyddelig, yn ogystal & myrdd o ddiwylliannau llai
eraill, a lle tystia’r adeiladu mawr ar gapeli Cymraeg yn y 1850au nad oedd
pawb o’r farn fod tranc y Gymraeg yn anochel.

5 Gwenfair Parry, ‘Porthmadog (Sir Gaernarfon)’, yn Gwenfair Parry a Mari A. Williams
(goln), Miliwn o Gymry Cymraeg! Yr laith Gymraeg a Chyfrifiad 1891 (Caerdydd: Gwasg
Prifysgol Cymru, 1999), t. 412.

®  W. C. Elvet Thomas, Tyfu'n Gymro (Llandysul: Gwasg Gomer, 1972), tt. 55-57.

7 lorwerth C. Peate, Rhwng Dau Fyd (Dinbych: Gwasg Gee, 1976), t. 76. Gorfodwyd y cyfenw
Fielding ar Velden pan oedd yn ddisgybl yn Ysgol Borth-y-gest, a chadwodd yr enw wedyn.

8 Elwyn Roberts, ‘Hen Atgofion’, yn Canmlwyddiant Ysgol Gynradd Abergynolwyn 1883-
1983 (Adran Argraffu [Cyngor Sir Gwynedd], 1983), tt. 21-24. Diolch i Dylan Foster Evans
am y cyfeiriad.

¢ Gweler Owen John Thomas, Yt laith Gymraeg yng Nghaerdydd ¢.1800-1914", yn Geraint
H. Jenkins (gol.), laith Carreg fy Aelwyd: Iaith a Chymuned yn y Bedwaredd Ganrif ar
Bymtheg (Caerdydd: Gwasg Prifysgol Cymru, 1998), tt. 177-195.

19" Ibid., tt. 184-184; Mari A. Williams, ‘Caerdydd (Sir Forgannwg)’, yn Parry a Williams
(goln), Miliwn o Gymry Cymraeg!, t. 59.

" Thomas, ‘Yr laith Gymraeg yng Nghaerdydd c.1800-1914", tt. 193-194.

Yn wir, diau i’r cyfnod hwn o ehangu mawr ar faint Caerdydd fod yn fodd
i ehangu ar fywyd Cymraeg y dref. Er bod y cynnydd dramatig mewn
poblogaeth yn golygu bod canran y Cymry Cymraeg yn gostwng yn barhaus,
roedd nifer absoliwt y siaradwyr Cymraeg yn codi. Dyma'r sefyllfa
baradocsaidd a arweiniodd at benderfyniad Eglwys Lloegr yn 1852 i gynnal
o’r newydd wasanaethau ym mwrdeistref Caerdydd yn y Gymraeg. Fe'u
cynhelid ar gwr gogleddol ardal y Dociau, ar Deras Bute, ac yna, ar 61 1856,
mewn eglwys benodedig Gymraeg ar Stryd Tyndall.'?

Tua’r un pryd hefyd, yn 1853, ‘er mantais y morwyr Cymreig a ddeuai yno’,
dechreuid cynnal moddion Cymraeg gan y Methodistiaid Calfinaidd ar
Strydoedd Maria a Patrick ynghanol Tre-biwt.!3 Tair blynedd yn
ddiweddarach, symudodd yr achos i Sgwar Loudoun pan agorwyd Capel
Bethania yn 1856, capel a fyddai’n gwasanaethu’r gymuned Gymraeg yn
Nhre-biwt am yr wyth deg mlynedd nesaf. Dyma gapel a adnabyddid fel
‘Eglwys y Docks’” neu ‘Bethania’r Docks’, ac yn 61 Y Drysorfa roedd yn ‘un
prydferth dros ben’. Nid capel dibwys mohono chwaith, a llwyddai i ddenu
nifer o enwogion i bregethu, y brodyr Henry Rees a Gwilym Hiraethog yn eu
plith.'* Cyfrannai ei aelodau i fywyd cymunedol y cylch hefyd, gan drefnu
ymhlith pethau eraill ddosbarthiadau Sol-ffa.!>

Achos anghydffurfiol Cymraeg arall a gychwynnodd yn Stryd Patrick oedd
un y Bedyddwyr. Dechreuid cynnal cyrddau yn 1857, codwyd capel Siloam yn
1858 ac erbyn 1860 roedd ganddo o leiaf 125 o aelodau.'® Cychwynnodd
Capel yr Annibynwyr ar Sgwir Mount Stuart yn 1858 hefyd. Arhosodd ar y
safle hwnnw nes iddo symud i Stryd Pomeroy yn 1912.!7 Roedd diwylliant
Cymraeg y Dociau yn y 1850au yn ffyniannus, ac arwydd o’i rym a hyder yw
bod pedwar addoldy Cymraeg wedi’u codi yn ystod ail hanner y degawd
hwnnw. Yn wir, roedd y diwylliant Cymraeg yn rhan hanfodol o fywyd y
gymdogaeth. Yn ystod Diwygiad 1857, er enghraifft, bu’r Bedyddwyr
Cymraeg yn cynnal cyfarfodydd gweddi cyhoeddus ar gyfer gweithwyr
rheilffordd y Taff Vale.'8

Roger Lee Brown, Irish Scorn, English Pride and the Welsh Tongue: The History of the

Welsh Church in Carditf during the Nineteenth Century (Tongwynlais: Tair Eglwys Press,

1987), tt. 10-17, 22, 33.

13" Thomas Bowen, Dinas Caerdydd a’i Methodistiacth Galfinaidd (Caerdydd: William Lewis,
1927), t. 21.

¥ Ibid., tt. 42-43.

15 Ibid., t. 44.

16 T. Morgan, Cofiant y Parch. Nathaniel Thomas, Caerdydd (Llangollen: W. Williams, 1900),
tt. 65-67.

17" John Thomas, Cofiant y Parch. J. Davies, Caerdydd (Merthyr Tydfil: Joseph Williams,
1883), tt. 107-108; Y Bethel Arall’, Y Dinesydd (Tachwedd 1997), t. 5.

18 Morgan, Cofiant y Parch. Nathaniel Thomas, Caerdydd, t. 66.

Ac eto roedd hon yn ardal a fu’n gartref i nifer o ddiwylliannau eraill y d6i’r
diwylliant Cymraeg i gyswllt 4 nhw. Bu achos Ilys a ddygwyd yn erbyn y
Parchedig Nathaniel Thomas gan Iddew uniongred Pwylaidd o’r enw Barnett
Lyons ar ddiwedd y 1860au yn cause célébre sy’n datgelu llawer am
densiynau thwng gwahanol garfanau crefyddol, ieithyddol a chenedlaethol yn
Nhre-biwt ar y pryd.!” Gweinidog y Tabernacl, capel y Bedyddwyr ynghanol
Caerdydd, oedd Nathaniel Thomas, ond bu ganddo gysylltiadau 4’r Dociau ers
y 1850au. Pan adawodd Esther Lyons, merch ddeunaw oed Barnett Lyons, ei
chartref ar Sgwar Mount Stuart yn dilyn ffrae deuluol, fe letyodd am noson ar
aelwyd Thomas. Fe’i trosglwyddwyd wedyn i afael cenhadon proffesiynol a
phrofodd dredigaeth Gristnogol.?’ Craidd y cyhuddiad a ddugwyd yn erbyn
Nathaniel Thomas oedd eu bod wedi ‘defnyddio mesurau i ddenu Esther Lyons
i adael ei chartref’. Ym mis Gorffennaf 1869, fe’i cafwyd yn euog gan
Frawdlys Caerdydd, er i’r rheithfarn honno gael ei gwyrdroi ar apél. Cafodd y
mater sylw mawr yn y wasg, a bu hefyd peth ymrafael rhwng y Rhyddfrydwyr
a’r Toriaid yn ei gylch.?!

Bu ymateb y Bedyddwyr Cymraeg i’r helynt yn gyforiog o densiynau
ethnig. Mewn llythyr yn y Cardiff and Merthyr Guardian, bwriwyd
amheuaeth ar haeriad Iddew o’r enw Goodman fod Nathaniel Thomas wedi ei
gysylltu ei hun 2’r drosedd honedig. Roedd Goodman yn “foreign Jew’, ac na
allasai o ganlyniad fod wedi deall traethiad Cymraeg gan Thomas yn y
Tabernacl.?> Diddorol yw’r cyfeiriad at ‘foreign Jew’, gan y ceir yn yr
ymadrodd awgrym fod rhai Iddewon yn ne Cymru yn medru’r Gymraeg. Yn
wir, mynnodd Goodman ei fod yntau’n deall y Gymraeg, gan iddo fyw ym
Mhontypridd am ddau ddeg saith o flynyddoedd.”> Trwy’r holl helynt, o’r
braidd na chrybwyllid enw Barnett Lyons heb lynu’r enw ‘Tuddew’ wrtho.
Honnodd Nathaniel Thomas iddo dderbyn gohebiaeth wrth-Gristnogol oddi
wrth Iddewon; a diau bod tinc gwrthsemitaidd yn perthyn i rai o’i
ddatganiadau yntau. Ond efallai mai agwedd fwyaf diddorol yr hanes heddiw
yw’r goleuni a deifl ar natur hyderus ac ymwthgar y diwylliannau Cymraeg ac
Iddewig ymhlith dosbarth canol Tre-biwt a Chaerdydd ar y pryd. Daeth
treuliau cyfreithiol Nathaniel Thomas i’r swm nid ansylweddol o £800.2*

Yn wir, ymddengys fod bywiogrwydd y diwylliant Cymraeg wedi parhau’n
hwy yn Nhre-biwt nag ymron pob rhan arall o’r Gaerdydd wrban. Prin iawn

19" Gweler Ursula R. Q. Henriques, ‘Lyons versus Thomas: The Jewess Abduction Case 1867-
8’, yn Ursula R. Q. Henriques (gol.), The Jews of South Wales [:] Historical Studies
(Caerdydd: Gwasg Prifysgol Cymru, 1993), tt. 131-149.

20 Tbid., tt. 131-139; Morgan, Cofiant y Parch. Nathaniel Thomas, Caerdydd, tt. 76-77.

2l Morgan, Cofiant y Parch. Nathaniel Thomas, Caerdydd, tt. 77-81.

2 Ibid., t. 78.

2 Henriques, ‘Lyons versus Thomas: The Jewess Abduction Case 1867-8’, t. 136.

> Morgan, Cofiant y Parch. Nathaniel Thomas, Caerdydd, t. 81.

oedd y Gymraeg erbyn diwedd y bedwaredd ganrif ar bymtheg mewn rhannau
o’r dref a oedd yn weddol unffurf eu patrymau mewnfudo megis ardal
Wyddelig y Drenewydd o amgylch Stryd Tyndall, lle’r oedd yr Eglwys
Anglicanaidd Gymraeg wedi cau yn 1875, a lle nad oedd erbyn Cyfrifiad 1891
ond 5.3% o’r boblogaeth yn medru Cymraeg.?> Roedd y Gymraeg hefyd yn
darfod amdani yn y maestrefi hynny lle’r oedd y boblogacth a aned yng
Nghymru yn y mwyafrif, a lle roedd diwylliant Cymraeg brodorol Caerdydd
wedi ei gymhathu gan y mwyafrif di-Gymraeg. Nid oedd ond 5.6% o
boblogaeth Grangetown er enghraifft yn siarad Cymraeg, er agosed oedd at
ardal fwy Cymraeg Tre-biwt. Trwy’r fwrdeistref gyfan, dim ond 10.7% a
fedrai’r Gymraeg, ond yn Nhre-biwt roedd siaradwyr Cymraeg yn ffurfio 15%
o’r boblogaeth.?®

Yn Nhre-biwt ei hun, roedd rhai strydoedd yn fwy Cymraeg byth, gyda 28%
o drigolion Sgwar Loudoun a Stryd James yn siarad y Gymraeg.?” Yn wir,
roedd Sgwar Loudoun — sef y sgwar a fu'n ganol ysbrydol i’r ardal a
fytholegid fel Tiger Bay — ymhlith strydoedd Cymreicia'r fwrdeistref.?® Safai
Capel Bethania ar ei chornel, ac roedd ficer ac un o giwradau Eglwys
Anglicanaidd y sgwér hefyd yn siaradwyr Cymraeg.> Mewn enghraifft
glasurol o gronni ethnig mewn ardal ddinesig, cofrestrwyd yng Nghyfrifiad
1891 mewn tai cyfagos ar Sgwar Loudoun a Loudoun Place bum tylwyth lle
yr oedd pob aelod yn uniaith Gymraeg. Mewnfudwyr a chanddynt
gysylltiadau & siroedd Aberteifi a Chaernarfon oeddynt oll.> Mewn anheddle
arall ar Loudoun Place, cedwid ty lodjins ar gyfer Cymry Cymraeg.?' Yn wir
roedd Tre-biwt yn frith o dai lodjins a gedwid gan Gymry uniaith o ogledd a
gorllewin Cymru.

Mewn tref a oedd bellach ymron yn gyfan gwbl uniaith Saesneg, ac yn
Seisnig iawn ei hanian, roedd diwylliant morwrol a chosmopolitan y dociau
wedi cadw Tre-biwt mewn cysylltiad agos 4 diwylliant uniaith Gymraeg
porthladdoedd gogledd a gorllewin Cymru. Sefydlodd Cymry Cymraeg fel
Evan Thomas a John Mathias o Geredigion eu cwmniau llongau eu hunain yng
Nghaerdydd, a chyflogi gwyr o’n broydd genedigol i weithio iddynt.’?
Cymraeg oedd iaith y llongau hyn. Ymhlith y 477 o ddynion a weithiai fel

> Brown, Irish Scorn, English Pride and the Welsh Tongue, tt. 54-59; Thomas, ‘YT laith
Gymraeg yng Nghaerdydd ¢.1800-1914°, t. 192.

26 Thomas, ‘Yr laith Gymraeg yng Nghaerdydd ¢.1800-1914", t. 192.

27 Ibid.

28 1Ibid, t. 193.

2 Williams, ‘Caerdydd (Sir Forgannwg)’, t. 69.

0 Ibid., t. 61.

31 Ibid., t. 68.

David Jenkins, ““Cardiff Tramps, Cardi Crews”: Cardiganshire Shipowners and Seamen in

Cardift, c. 1870-1950°, Ceredigion, 10.4 (1987), 405-29 (t. 413).

morwyr, peilotiaid neu berchnogion llongau a gyfrifwyd mewn sampl o
ganlyniadau Cyfrifiad 1891, yr oedd 15% yn Gymry Cymraeg.>?

Mae hyn oll yn arwyddocaol o safbwynt unrhyw dybiaeth fod
amlddiwylliannedd ac iaith leiafrifol frodorol fel y Gymraeg rywsut yn
anghymarus. Yn Nhre-biwt roedd y siaradwyr Cymraeg niferus hyn yn
gymysg a Saeson, Cymry di-Gymraeg, Gwyddelod a thramorwyr Ewropeaidd
ynghyd 4 chymuned groenddu a Mwslemaidd a oedd yn dechrau ymsefydlu yn
y cylch. Dyma’r paradocs felly: ar ddiwedd y bedwaredd ganrif ar bymtheg,
ardal fwyaf amlethnig ac amlddiwylliannol bwrdeistref Caerdydd oedd un o’r
ardaloedd lle roedd y Gymraeg ar ei chryfaf. Ac er bod nifer o Gymry
Cymraeg Tre-biwt yn frodorion o Gaerdydd a’r cylch, roedd llawer ohonynt
yn fewnfudwyr eu hunain. Siaradent iaith leiafrifol ac yn eu harferion
cymdeithasol — megis yn eu dymuniad i letya mewn tai ag aelodau o’r un gr p
ethno-ieithyddol 4 hwy eu hunain — roedd ganddynt yr hyn y gellid ei alw yn
ymwybyddiaeth lleiafrif ethnig. Prin iawn oedd yr enghreifftiau o aelodau o
genhedloedd eraill a ddysgodd y Gymraeg, er bod pedwar Gwyddel a dau Sais
a weithiai ymhlith trimwyr glo y dociau wedi gwneud hynny.** Ond canfuwyd
y Gymraeg yn aml ar ei chryfaf mewn sefyllfaoedd lle y bodolai cryn
amrywiaeth ethnig. Ceid ymhlith y 684 o drimwyr glo yng Nghaerdydd
amrywiaeth o’r fath, gyda 34% yn Gymry Cymraeg, 26.5% yn Gymry di-
Gymraeg, 22.5% yn Saeson a 17% yn Wyddelod. Roedd y dociau a Thre-biwt
felly yn Hai Cymreig, ond hefyd yn fwy Cymraeg, na’r rhan fwyaf o
Gaerdydd.

Yn ddiddorol iawn, nid oedd y sefyllfa yn Nhre-biwt 1891 mor wahanol a
hynny i ddaearyddiacth ieithyddol y Gaerdydd gyfoes lle mae Cymry
Cymraeg ifainc o ogledd a gorllewin Cymru yn cronni mewn ardaloedd o
amrywiaeth ieithyddol a diwylliannol, megis Treganna, Glanyrafon a
Grangetown. Diau mai rhesymau economaidd ac ymarferol oedd yn bennaf
gyfrifol am Gymreictod Tre-biwt yn 1891, sef cyfleustra’r dreflan i’r gwaith
yn y dociau. Ond hwyrach hefyd ei bod yn haws i iaith leiafrifol mewn dinas
fwyafrifol ddi-Gymraeg ffynnu mewn ardaloedd lle mae amrywiaeth
ddiwylliannol a mewnfudo yn nodwedd y gymdeithas gyfan, yn hytrach nag
mewn maestrefi lle y mae un diwylliant cryf llywodraethol yn teyrnasu, a’r
boblogaeth yn fwy sefydlog. Wedi'r cwbl, un o nodweddion cymdeithas
amlethnig ddinesig yw bodolaeth pocedi daearyddol, a pheuoedd
galwedigaethol a chymdeithasol, lle y gall hunaniaeth leiafrifol fod yn
gymharol gryf ar lefel leol iawn. Hwyrach mai’r hyn a geid yn Nhre-biwt
amlethnig, gyda’i rhwydweithiau Cymraeg cryfion, oedd fersiwn wan o
ffenomen lle mae mewnfudwyr mewn ardaloedd dinesig gydag amrywiaeth
ethnig mawr yn byw bywydau cyfochrog. Er iddynt drigo yn yr un stryd, fe

3 Williams, ‘Caerdydd (Sir Forgannwg)’, tt. 65-66.
3 Thomas, ‘Yr laith Gymraeg yng Nghaerdydd c.1800-1914°, t. 194,



Tiger Bay a’r Diwylliant Cymraeg 205

allai ymrwymiadau ethnig gwahanol grwpiau o fewnfudwyr eu didoli mewn
bywyd bob dydd, a diffyg unffurfiaeth ddiwylliannol y gymdogaeth gyfan, er
ei bod yn tanseilio cydlyniad cymdeithasol i ryw raddau, yn caniatdu i
hunaniaethau Heiafrifol ffynnu.

Mewnlifiad croenwyn o ogledd Ewrop oedd llawer iawn o’r mewnfudo i
Dre-biwt yn ystod canol y bedwaredd ganrif ar bymtheg, ac er i forwyr
croenddu ymweld a’r borthladd, fe’u hystyrid ar y pryd yn ‘exotic rather than
threatening: they were curiosities.”* Ond yn araf deg, datblygid cymuned
groenddu yn Nhre-biwt, a dechreuid arddel yr enw Tiger Bay ar lafar er mwyn
dynodi ei chymeriad newydd unigryw. Eisoes erbyn 1885 roedd dyn du wedi
setlo yn Stryd Sophia,* y stryd lle cynhaliai Bethania ei ddosbarthiadau Sol-
ffa.’” Erbyn 1914, roedd cannoedd o forwyr croenddu yn byw yng
Nghaerdydd ac ardal y dociau. Yn sgil y Rhyfel Byd Cyntaf cododd maint y
boblogaeth groenddu i ychydig filoedd.*® Ym mis Mehefin 1919, cafwyd
terfysgoedd hil difrifol yng Nghaerdydd, gyda dynion gwyn yn ymosod ar y
boblogaeth groenddu.®” Fel canlyniad, gwthiwyd y gymuned groenddu, a
oedd wedi dechrau ymledu i rannau o’r ddinas y tu allan i’r dociau, yn 6l i
Tiger Bay, a cheid yng Nghaerdydd am rai degawdau sefylifa o apartheid
answyddogol, gyda Tiger Bay yn cael ei hystyried gan rai sylwebyddion yn
geto. ** Canlyniad y cwbl oedd y daethai Sgwar Loudoun a’i gyffiniau, a fuasai
gynt yn gadarnle’r iaith a diwylliant Cymraeg, yn strydoedd lle cafwyd ‘the
largest population of Africans to be found anywhere in Wales’.*! “So plentiful
are dark skins in comparison with light in Loudoun Square and its satellite
streets,” meddai K. L. Little yn y gyfrol academaidd gyntaf am gymdeithas
groenddu Tre-biwt, ‘that a stranger entering the district for the first time might
well imagine himself in some oriental town.’*?

Ceir cydnabyddiaeth gynnil o’r tro ar fyd ethnig yn Dinas Caerdydd a’i
Methodistiaeth Galfinaidd, a gyhoeddwyd wyth mlynedd wedi terfysgoedd hil
1919 yn 1927: *Cyfnewidiodd yr ardal yn ddirfawr flynyddoedd yn 6l. [...] Y
mae preswylwyr Loudoun Square yn wahanol iawn i’r hyn oeddynt gynt.’#

Neil Evans yn ddyfynedig yn Alan Llwyd, Cymru Ddu [:] Hanes Pobl Dduon Cymru

(Llanisien, Caerdydd: Hughes a'i Fab, 2005), t. 75.

3 Liwyd, Cymru Ddu, t. 77.

37 Bowen, Dinas Caerdydd a’i Methodistiaeth Galfinaidd, t. 4.

¥ Neil Evans, ‘The South Wales Race Riots of 1919°, Liafur, 3.1 (1980). t. 6, t. §; Llwyd,
Cymru Ddu, 94.

39 Evans, ‘The South Wales Race Riots of 1919°, tt. 5-29.

40 Ibid., u. 23-24.

41 Neil M. C. Sinclair, Endangered Tiger [:] A Community under Threat (Caerdydd: Canolfan
Hanes a Chelfyddydau Tre-biwt, 2003), t. 15.

42 K. L. Little, Negroes in Britain [:] A Study of Racial Relations in English Society (Llundain:
Kegan Paul, Trench, Trubner, 1947), t. 46.

4 Bowen, Dinas Caerdydd a’i Methodistiaeth Galfinaidd, tt. 44-45.

Nid oes ddwywaith nad dirywio fuasai hanes y Gymraeg yn Tiger Bay yn y
degawdau ar 61 1891, yn rhannol oherwydd allfudo graddol y boblogaeth
groenwyn, ond hefyd oherwydd mai nychu a wnai'r Gymraeg yng
Nghaerdydd a’r cyffiniau’n gyffredinol. Ond byddai’n anghywir synio am y
newid ethnig a ddigwyddodd yn nechrau’r ugeinfed ganrif fel arwyddnod o
hollt ddiadlam rhwng pedwaredd ganrif ar bymtheg amlieithog, ac ugeinfed
ganrif ddi-Gymraeg. Yn 1900, roedd gan Gapel Bethania cant a deg o aelodau,
a chofrestrasai wyth deg un o ysgoloriaid a’r Ysgol Sul; plant, fwy na
thebyg.** Mae’n wir i Dinas Caerdydd a’i Methodistiaeth Galfinaidd nodi nad
oedd erbyn y 1920au ‘cynnydd yn rhif yr aclodau na’r gynulleidfa, gan fod y
Cymry, gan mwyaf, wedi symud i’r maesdrefi’, ond yr un mor arwyddocaol
ar lawer golwg yw y ceid o hyd ymlyniad ‘pobl ffyddlon at yr achos, rhai
ohonynt yn blant i’r hen ffyddloniaid pan oedd Bethania mewn mwy o fri.”%
Mae’n siwr 1 safle Bethania mewn ardal gynyddol Fwslemaidd esgor ar
gyfarfyddiadau ethnig a fuasai’n unigryw yng Nghymru hanner cyntaf yr
ugeinfed ganrif. Ceir un llun o ganol y tridegau sy’n dangos criw o ryw dri
deg o Fwslemiaid yn dathlu’r yl grefyddol Eid ar ddiwedd Ramadan wrth
iddynt orymdeithio mewn gwisg draddodiadol, gyda baneri lliwgar yn
cyhwfan yn yr awyr, heibio i reiliau a hysbysfwrdd Bethania.*® Fe oroesai
Capel Bethania hyd at 1937, pan ymunodd ei aelodau a’r achos yn Pembroke
Terrace yng nghanol y ddinas.*’ Awgryma hyn fod rhyw wedd ar fywyd
Cymraeg wedi parhau yn Tiger Bay rhwng y ddau ryfel byd, ac hynny am
ddeunaw mlynedd dda ar 6l i derfysgoedd hil 1919 ynysu'r ardal ym
meddyliau llawer fel geto croenddu. Ac eto, nid geto yn yr ystyr fod pawb yn
hanu o’r un cefndir ethnig ydoedd Tiger Bay. Yr oedd, yng ngeiriau Neil
Sinclair, ‘the oldest continuous multi-ethnic community in Britain and, it must
be emphasised, never was a black community. From the beginning it was
always a multi-racial and intra-cultural community.’*3

Yng ngwaith Neil Sinclair yn benodol, sy’n rhoi cryn bwyslais ar hanes
llafar, cydnabyddir pwysigrwydd y Gymraeg fel elfen yn amrywiacth
diwylliannol Tiger Bay yn ystod y blynyddoedd ffurfiannol hynny oddeutu’r
Rhyfel Byd Cyntaf pan luniwyd y gymuned ar ei gwedd amilhiliol presennol.
Sonia Sinclair am deuluoedd Cymraeg yn byw ar ochr orllewinol Sgwar
Loudoun ac yn mynychu Capel Bethania.*® Cyfeiria hefyd at un o gyn-

4 J. Austin Jenkins a R. Edwards James, The History of Nonconformity in Cardiff (Caerdydd:
Wesleyan and General Book Depot, 1901), t. 220.

4 Bowen, Dinas Caerdydd a’i Methodistiaeth Galfinaidd, t. 45.

4 Sinclair, Endangered Tiger, t. 128.

47 J. Gwynfor Jones (gol.), Cofio yw Gobeithio [:] Cyfrol Dathlu Canmlwyddiant Achos Heol-
y-Crwys, Caerdydd 1884-1984 (Caernarfon: Eglwys Bresbyteraidd Cymru, 1984), t. 25.

4 Neil M. C. Sinclair, The Tiger Bay Story (Caerdydd: Canolfan Hanes a Chelfyddydau Tre-
biwt, 1993), t. 129.

4 Ibid., t. 58.

drigolion Cymraeg y Sgwér y daethai ei deulu morwrol i Dre-biwt o Aberteifi
a mynychu Bethania tua dechrau’r ugeinfed ganrif.’° Ceid o hyd nifer o dai
llety Cymraeg, megis ‘T Hannah Tomos’ ar Stryd James.>! Yn 61 morwr o
Aber-porth o’r enw Frank Chagnon, dysgai nifer o forwyr croenddu Caerdydd
rywfaint o Gymraeg ar 61 gwasanaethu ar longau perchnogion o Gymry
Cymraeg.>> Ceir llun o Chagnon ynghanol criw amlhiliol ar fwrdd y
Glamorgan yn 1913, llong a fu’n eiddo i’r Brodyr Jenkins a hanai’n enedigol
o Geredigion.” Ar un daith yn 1914, Cymry o Wynedd a Cheredigion oedd y
meistr a’r swyddogion i gyd, a chwech o’r gweithwyr cyffredin yn frodorion
o’r Caribi a ymgartrefodd yng Nghaerdydd.>* Yn wir fe barhdi llongau
Caerdydd yn fannau cwrdd lleiafrifoedd ethnig a siaradwyr Cymraeg am rai
degawdau wedyn. Ar long y Singleton Abbey yn 1932-33, Cymro Cymraeg
oedd y meistr, a gwir fel Mohamad Hassein, Kaid Abdul, Menassor Ali a
Moharll Tahiq ymhlith y criw, lemeniaid o Tiger Bay bob un.>

Diau yr atgyfnerthwyd yr iaith Gymraeg yn Tiger Bay i ryw raddau gan
duedd morwyr croenddu i briodi merched gwyn o dde Cymru, gan fod rhai o’r
rhain yn dod o’r cymoedd ac yn siarad Cymraeg. Gwraig felly oedd Blodwen
Glasgow-Ibrahim, a oedd yn byw ar Sgwar Loudoun. Roedd yn ‘one of the
few Welsh speakers left from earlier times’, chwedl Sinclair.’® Priododd forwr
croenddu o Liberia, ac roedd gan ei merch groenddu, Nora Glasgow Richer,
ryw grap ar y Gymraeg er nad oedd yn rhugl ynddi.>” Yn wir, nodwedd ddigon
cyffredin ar hanesion llafar Tiger Bay yw bod teuluoedd rhai trigolion o dras
cymysg yn medru’r Gymraeg. Un Gymraes Gymraeg a symudodd i fyw i
Tiger Bay oedd Olive Salaman, gwraig a briododd forwr Iemeni, troi at Islam,
a magu deg o blant mewn t§ llety a chaffi adnabyddus, y Cairo Cafe.’®

Mae’r ymwybyddiaeth rymus hon fod siaradwyr Cymraeg yn byw yn Tiger
Bay yn parhau heddiw. Disgrifia Neil Sinclair, sydd wedi dysgu’r Gymraeg fel

Sinclair, Endangered Tiger, t. 77.

St Jenkins, ““Cardiff Tramps, Cardi Crews”: Cardiganshire Shipowners and Seamen in Cardiff,
c. 1870-1950°, t. 420.

David Jenkins, Jenkins Brothers of Cardiff [:] A Ceredigion Family’s Shipping Ventures
(Caerdydd: Amgueddfa Genedlaethol Cymru, 1985), t. 61.

3 Ibid., t. 60.

3 Ibid., t. 101.

Wynne Lewis, ‘Tiger Bay Recalled by Wynne Lewis in North Wales’, The Wice of the
Tiger: The Official Newsletter of the Butetown History and Arts Centre, 8 (Haf 1996), t. 3.
Sinclair, Endangered Tiger, t. 50.

Jordan, ““We Never Really Noticed you were Coloured”™, tt. 67-73.

Patricia Aithie, The Burning Ashes of Time: From Steamer Point to Tiger Bay (Bridgend:
Seren, 2005), t. 28, tt. 190-1; Patricia Aithie, ‘From the Roof of Arabia to the Coal Cellar’,
Planet, 105 (1994), 25-36 (t. 31).

ail iaith, ei hun fel ‘Affro-Geltiad’, yn rhannol am fod ‘un ochr o’r teulu yn
siarad Cymraeg’.> Un arall o ardal y dociau sydd wedi dysgu Cymraeg fel ail
iaith yw’r Mwslem o dras Somaltaidd-Eifftaidd, Ali Yassine. GWr yw Yassine
a fu'n ffigwr adnabyddus yn niwylliant ieuenctid Cymraeg y 1990au, yn
gyflwynydd ar Radio Cymru ac yn actor ar Pobol y Cwm.®® Erbyn marwolaeth
Blodwen Glasgow-Ibrahim ynghanol y 1990au, roedd nifer o ardal Tre-biwt
eisoes wedi meistroli’t Gymraeg fel ail iaith, a gellir dweud felly i'r Gymraeg
gael ei harddel fel un o ieithoedd profiad amlethnig y gymuned hon trwy
gydol ei hanes.

Agweddau Cymraeg at Tiger Bay

Yn ail hanner yr ymdriniaeth hon, bwrir golwg ar ymateb llenorion a
cherddorion Cymraeg yr ugeinfed ganrif i ddiwylliant croenddu Tiger Bay. Bu
Tiger Bay yn brif thema o leiaf ddwy nofel, a dwsin neu fwy o gerddi a
chaneuon yn y Gymraeg, ac yn bwnc trafod mewn Ilu o nofelau, cerddi,
caneuon, llyfrau ffeithiol, ac amryw ddarnau o newyddiaduraeth. Yn wir, bron
y gellid honni bod y cynnyrch hwn yn ffurfio is-genre mewn llenyddiaeth
Gymraeg, gan fod natur unigryw Tiger Bay wedi caniatdu trafodaethau
estynedig am amlethnigrwydd, amlddiwylliannedd, cydraddoldeb hil a
diwylliant a cherddoriaeth groenddu yng Nghymru.

Cadarnhaol ar y cyfan fu agwedd y diwylliant Cymraeg tuag at
amlethnigrwydd Tiger Bay. Deillia’r agweddau positif hyn o ymwybyddiaeth
y Cymry Cymraeg o fod yn lleiafrif. Ceir rhai agweddau ar yr ymateb hwn
sy’n unigryw i’r diwylliant Cymraeg, neu o leiaf yn fwy cyffredin yn ymateb
y diwylliant Cymraeg nag yn ymateb y diwylliant Saesneg. Haeddant gan
hynny ystyriaeth bellach, gan y gallent awgrymu bod diwylliannau ieithyddol
lleiafrifol yn ymwneud ag amlddiwylliannedd ac amlethnigrwydd mewn
modd sy’n wahanol i ddiwylliannau ieithyddol mwyafrifol.

Wrth reswm, fe geir hefyd yn y Gymraeg y math o agweddau a goleddid gan
y Cymry a’r Saeson yn gyffredinol am Tiger Bay. Yn ei hunangofiant, Yi
Chwech ar Hugain Oed, mae D. J. Williams yn sdn am fentro yn 1902 gyda
glowyr Cwm Rhondda i Gaerdydd ac yna i ‘Tiger Bay a Mary Anne Street yn
ardal y dociau, lle 'r oedd y lewpardiaid brych a’r dragonesau mwyn ar eu
prawl’.%! Felly hefyd i Alun Llywelyn-Williams o gefndir dosbarth canol yng
Nghaerdydd roedd apél yn ugeiniau’r ganrif ddiwethaf mewn ‘mentro’n
wyliadwrus i ganol peryglon anhysbys ond atyniadol Tiger Bay . Ceir yr un
math o beth yng ngwaith cenedlaethau eraill, megis ar ddiwedd y saithdegau

¥ Llwyd, Cymru Ddu, t. 182.

0 Sidn T. Jobbins, ‘Ali Yassine’, Tu Chwith, 4 (1996), 72-79.

8U D.J. Williams, Ya Chwech ar Hugain Oed (Aberystwyth: Gwasg Aberystwyth, 1959), t. 130.
2 Alun Llywelyn-Williams, Gwanwyn yn y Ddinas (Dinbych: Gwasg Gee, 1975), t. 31.

yn y nofel Bodio gan Hefin Wyn ac yn straeon byrion Dyddiadur Dyn Dwad
Dafydd Huws,% a thinc ohono yn rhai o deithiau cerddorol Meic Stevens a
Geraint Jarman 1’r dociau hefyd. Yn wir, daliwyd yr agwedd orau gan Meic
Stevens pan ddywedodd am Gymry Cymraeg ifainc proffesiynol y chwedegau
fod ‘tipyn go lew o bobol clwb y BBC yn meddwl bod yfed yn y docie, lle
roedd y bobol damed yn fwy lliwgar, braidd yn risqué — cachu rwtsh, wrth
gwrs’.% Yn y testunau hyn daw Tiger Bay — gyda’i enw da am fywyd nos
cyftrous a beiddgar, a’i enw drwg am gamblo, yfed a phuteinio — yn lle ecsotig
y mae twristiaid diwylliannol unnos yn ymweld a hi am orig neu ddwy o hwyl
garw.

Er mai agweddau digon hiliol a arddelai poblogaeth groenwyn Caerdydd
tuag at y mewnlifiad o forwyr croenddu i Dre-biwt oddeutu’r Rhyfel Byd
Cyntaf, golygai twf ffasgaeth y déi cymuned amlhiliol y dociau yn symbol o
oddefgarwch ethnig a’r frwydr wrth-ffasgaidd.®> Gyda hyn, newidiodd
agwedd llawer o’r Cymry a rhoddwyd i Tiger Bay statws eiconig fel cymuned
a brofai mai ‘cenedl enfys’ oedd Cymru. Mae erthygl a gyhoeddwyd yn Y
Ford Gron yn 1934, lle yr edliwir i’r Cymry eu hiliaeth yn erbyn gweithwyr
croenddu ar adeg dirwasgiad, yn enghraifft dda o’r duedd hon. Pwysleisir mai
‘Cymry [...] yrun peth & ni” yw’r ‘Cymry duon’, a lleisir barn trigolion Tiger
Bay gan werinwr diwylliedig o’r enw ‘Abram y Negro’ y mae ‘ei Gymraeg yn
rhedeg fel dwr o darddiad ffynnon loyw’, er nad yw’n glir ai dyn go-iawn
ynteu teip newyddiadurol yw’r ‘Abram’ hwn.%® Ar 6l yr Ail Ryfel Byd,
gwreiddiodd y myth o’r gymuned glos, gymdogol, wrth-hiliol yr un mor gryf
yn y diwylliant Cymraeg ag yn y diwylliant Saesneg. ‘Yr oedd Ceridwen yn
hoff o Gaerdydd,” meddai Islwyn Ffowc Elis am brif gymeriad ei nofel
Ffenestri tua’r Gwyll a gyhoeddwyd yn 1955, ‘Pa ddinas well yn brifddinas i
Gymru, gyda’i hadeiladau gwynion heirdd a’i pharciau a’i phorthladd a’i
hamrywiaeth pobloedd? ¢’

Ond yn ogystal 4 hyn, ceid ymateb i Tiger Bay sy’'n fwy unigryw Gymraeg.
Er gwaetha’r ffaith mai yn Nhre-biwt y ceir un o’r cymunedau Mwslemaidd
hynaf ym Mhrydain, cymharol brin yw’r ymdriniaeth 4 hi yn y Gymraeg yn y
termau hynny. Yn hytrach, y duedd yw tadogi ar Tiger Bay hunaniaeth Affro-
Americanaidd a Charibiaidd. Er bod y Cymry Cymraeg wedi bod yn ddigon
eangfrydig wrth ymdrin ag amrywiaeth hiliol ac ieithyddol Tiger Bay, nid
ymddengys fod amrywiaeth crefyddol wedi cael llawer o sylw ganddynt. Yn
nhermau cenhadaeth y synnid am Fwslemaiaid Tre-biwt yn aml iawn. Yn wir

6 Hefin Wyn, Bodio (Llandysul: Gwasg Gomer, 1979); Goronwy Jones [Dafydd Huws],
Dyddiadur Dyn Dwad (Y Groeslon: Cyhoeddiadu Mei, 1978).

% Meic Stevens, Hunangofiant y Brawd Houdini (Talybont, Ceredigion: Lolfa, 2003), t. 220.

% Gwent ap Glasnant, ‘Y Mae’r “Cymry” Du wedi Torri eu Calon’, YFord Gron, 4.8 (Mehefin
1934), t. 172.

7 Islwyn Ffowc Elis, Ffenestri tua’r Gwyll (Aberystwyth: Gwasg Aberystwyth, 1955), t. 207.



210 Tiger Bay a'r Diwylliant Cymraeg

fe drowyd hen adeilad Capel Bethania yn ganolfan genhadol gan yr Eglwys
Fethodistaidd. Anogid plant Cymru gan Trysorfa’r Plant i weddio dros y
gwaith cenhadol ymhlith ‘y bechgyn a’r merched Mahometanaidd sy’n byw
yn rhanbarth y dociau yng Nghaerdydd’, ac fe’t cymharwyd & gwaith y
Genhadaeth Dramor mewn gwledydd estron fel yr India.%® Eto, nid disgwrs
hiliol hollol oedd hyn, gan fod y cenhadwr ei hun yn ddyn o orllewin Affrica,
a hawl pob plentyn yng Nghymru i glywed am lesu Grist yn fater o
gydraddoldeb hiliol i rai Cristnogion.

Ond mae’n siwr mai pwyslais ar amlieithedd yw prif nodwedd wahaniaethol
yr ymateb Cymraeg i amddiwylliannedd. Mewn deongliadau Eingl-
Americanaidd o amlddiwylliannedd, nid arddelir amrywiaeth ieithyddol &’r un
brwdfrydedd & mathau eraill o amrywiaeth ddiwylliannol. Yn America,
cyhuddid amlddiwylliannedd o anwybyddu pliwraliaeth ieithyddol vy
gorffennol, ac o gymryd yn ganiataol mai ffenomen a fynegid trwy gyfrwng
yr iaith Saesneg yw’r profiad rhyng-ethnig.®® Yn Lloegr, ceir pwyslais ar
ymgymhathu i’r gymuned Saesneg ei hiaith, yn hytrach na sicrhau parhad
ieithoedd ethnig ymbhlith yr ail, drydedd a phedwaredd genhedlaeth. Yng
Nghymru, fodd bynnag, lle y gwnaed amrywiaeth ieithyddol ar wedd
dwyieithrwydd yn un o hanfodion yr hunaniaeth genedlaethol Gymreig,
rhoddir llawer mwy o sylw 1 nodweddion ieithyddol cymunedau ethnig.

Cynigiai amrywiaeth ieithyddol Tre-biwt ddigon o ddeunydd crai ar gyfer
dehonglwyr a ddymunai fod yn bleidiol i amlieithedd. Roedd yr Almaeneg a'r
Norwyeg yn ddigon cryf fel ieithoedd cymunedol yn y bedwaredd ganrif ar
bymtheg i warantu sefydlu addoldai Almaeneg a Norwyeg eu hiaith.”’ Diau
bod statws eiconig yr Eglwys Norwyaidd hyd heddiw yn arwydd o'r
ymwybyddiaeth hon o amrywiaeth ethnig ac ieithyddol ar lefel boblogaidd.”!
Mae’r canfyddiad poblogaidd y tarddodd yr enw ecsotig Tiger Bay o lysenw
morwyr Portiwgeaidd am y bae — ‘Una bahia de los tigres’ — yn enghraifft o’r
un ffenomen. Darperid addysg a chyhoeddid deunydd printiedig mewn
ieithoedd ethnig yn Nhre-biwt hefyd. Mewn mosg ar Stryd Peel, cyhoeddid
papur newydd, Al-Salam, mewn Arabeg ar gyfer y gymuned Iemeni rhwng

1948 a chanol y 1950au,”? a chynhelid gwersi Arabeg i blant mewn ysgoldy
gwirfoddol ar Stryd Gladstone.”® Codwyd Eglwys Roegaidd Uniongred yn
1906, safle sy’n cynnwys hefyd Ysgol Roegaidd, ac yn yr iaith Roeg yr
ysgrifennwyd hanes y gymuned Roeg yn ne Cymru.”* Mae amlieithedd
sefydliadol Tiger Bay wedi parhau hyd heddiw, ar ei gryfaf o bosib yn y
gymuned Somali, fel y tystia llyfr ffotograffig dwyieithog Glenn Jordan,
Somali Elders/Odeyada Soomaalida, 't cylchlythyr dwyieithog, llays.”

Ffeithiau moel yw’r rhain, y gellid bod wedi eu hanwybyddu neu’u dibrisio
neu’u hystyried yn rhwystr i integreiddiad cymdeithasol, fel yn wir y tanbrisir
amrywiaeth ieithyddol mewn llawer o drafodaethau Eingl-Americanaidd am
amlddiwylliannedd. Ac eto dewis haneswyr a gohebwyr Cymreig a Chymraeg
yw rhoi pwyslais arnynt, gan edrych ar amlddiwylliannedd trwy ddrych
ieithyddol yn aml iawn. ‘Un peth pwysig yng nghyfansoddiad dinas fel
Caerdydd yw ei natur cosmopolitan,” meddai Cymro Cymraeg yn ysgrifennu
ym mhapur myfyrwyr Caerdydd yn 1947. ‘Nid oes dim byd anghyffredin
mewn gweld dynion duon yn cerdded yn y strydoedd nac mewn clywed [lawer
iaith estron fel Groeg ac Arabeg, ac weithiau ieithoedd y Dwyrain Pell.’’® Yn
wir, mae ymwybod ieithyddol o’r fath i’w weld mewn sawl testun Cymraeg
sy’n trafod Tiger Bay. Dewis Alan Llwyd, er enghraifft, wrth drafod y
camweinyddu cyfiawnder a arweiniodd yn 1952 at ddienyddio’r morwr
Somali, Mahmood Hussein Mattan, yw pwysleisio ei ddiffyg Saesneg, a’r
methiant i ddarparu cyfieithydd ar ei gyfer.”’

Mae’r hanesydd lleol, Neil Sinclair, sy’n frwd ei gefnogaeth i'r iaith
Gymraeg, yntau’n dewis pwysleisio Saesneg garbwl llawer o't morwyr
Somali ac Arabaidd cyntaf i ymsefydlu yn Tiger Bay, a’u harddeliad o’u
hieithoedd eu hunain. Esgorai hyn ar gymdeithas amlethnig a oedd hefyd yn
amlieithyddol. Arwydd o hynny oedd bod plant a glywai ‘all this multi-lingual
chit-chat” yn amlieithog yng nghyfarchion gwahanol grwpiau ethnig y dociau:
“‘Hiya, Wurria” we would say passing a Somali or “Salaam” to a passing
Arab.’™8

72 Aithie, The Burning Ashes of Time, tt. 175-77; Aithie, ‘From the Roof of Arabia to the Coal
Cellar’, tt. 32-33. Papur gwleidyddol oedd Al-Salam, ac nis bwriedid ar gyfer cymuned
Iemeni Tre-biwt yn unig. Fe’i darllenid hefyd gan y diaspora lemeni mewn gwledydd eraill,
ac yn lemen ei hun.

73 Sinclair, The Tiger Bay Story, tt. 56-57.

7 Sinclair, Endangered Tiger, tt. 107-113; Anastasios D. Salapatas, O Ell nismos et Notia
Opyalia 1873-1993 (Caerdydd, 1993).

75 Glenn Jordan, Somali Elders Portraits from Wales / Odeyada Soomaalida Muuqaalo ka
yimid Welishka (Caerdydd, 2004).

76 John Rhys, ‘Y Ddinas’, Cap and Gown, 45.1 (Rhagfyr 1947), t. 20.

77 Llwyd, Cymru Ddu, t. 145.

78 Sinclair, The Tiger Bay Story, t. 65.



212 Tiger Bay a’r Diwylliant Cymraeg

Ceir yr un motiff o Saesneg ddiffygiol gan Saunders Lewis, a hynny yn ei
ddisgrifiad lliwgar o gymuned amlethnig y dociau ar ddiwrnod coroni
Elisabeth II:

Bum i drwy strydoedd Grangetown a Butetown ar 6l y
coroni. Yr oedd rhai ohonynt, George Street, Louisa
Street, Sophia Street ger yr harbwr, fel darnau o
Napoli’r Eidal a phrennau megis prennau Nadolig yn
llwythog gan deganau a chanhwyllau ger pob drws,
doliau brenhinol yn y ffenestri, baneri o bob 1liw fel
pebyll uwchben, babanod o Negroaid yn gweiddi a
chanu Saesneg gydag acen Cymry uniaith, morwyr o
Sbaenwyr a Gwyddyl ac Eidalwyr ac ambell Gymro a
Sais yn gwmniau gyda'u gwragedd a’u cariadon yn
dawnsio i gainc consertina, rhialtwch hyfryd hoffus.”

Peth cadarnhaol i Saunders Lewis yw bod ‘babanod o Negroaid yn gweiddi a
chanu Saesneg gydag acen Cymry uniaith’, gan fod gwyro ieithyddol oddi
wrth Saesneg safonol yn fodd i nodi cyffelybiaeth rhwng Cymry Cymraeg a
dynion croenddu yng nghyd-destun imperialaeth Brydeinig.

Mae’r gymhariaeth hon gan Saunders Lewis yn awgrym hefyd o’r nodwedd
ddiffiniadol arall ar yr ymateb Cymraeg i Tiger Bay, sef tuedd i honni fod
cymunedau Cymraeg eu hiaith rywsut yn debyg i gymuned groenddu Tiger
Bay, a diwylliant Cymraeg yn debyg i ddiwylliant croenddu. Yn 0l y
dehongliad hwn, dioddefai’r ddau ddiwylliant gamwahaniaethu a rhagfarn ac
wynebu bygythiad tranc diwylliannol. Cymbhariaeth ddigon dadleuol yw hon
yn y gymuned groenddu ei hun, gydag Ali Yassine, er enghraifft, yn honni
mewn cyfweliad fod y syniad ‘yn sarhad ar bobl ddu. Dy’n nhw’n amiwg
ddim yn gwybod dim am bobl ddu. Does dim cymhariaeth o gwbwl’, barn a
fynegid hefyd gan ddeallusion croenddu megis Charlotte Williams.30

Ond mae’n anodd darllen gwaith hanesydd lleol croenddu fel Neil Sinclair
a pheidio 4 synhwyro nad yw peth 0’i rethreg ynghylch amddiffyn tiriogaeth
Tiger Bay yn syndod o debyg i ieithwedd wleidyddol rhai cenedlaetholwyr
iaith. Mae teitl ei lyfr Endangered Tiger [:] A Community under Threat yn
cyfleu’r pwyslais hwnnw i’r dim. Sonia am ‘the sacredness of the actual
territory on which our community stands’,®' a dyfynnu o ddrama sy n cyfeirio

7 Saunders Lewis, ‘Y Cymry a’r Coroni’, Baner ac Amserau Cymru, 17 (Mehefin 1953), t. 5.

Jobbins, ‘Ali Yassine’, t. 78; gweler, er enghraifft, Charlotte Williams, ‘Passports to Wales?
Race, Nation and Identity’, yn Ralph Fevre and Andrew Thompson (goln), Nation, Identity
and Social Theory: Perspectives from Wales (Caerdydd: Gwasg Prifysgol Cymru, 1999), tt.
69-89, am rai o’r cymhlethdodau a all godi yn sgil y safbwynt hwn.

81 Sinclair, The Tiger Bay Story, t. 99.

at Wal Stryd Biwt, ar oror ddwyreiniol y gymuned, fel mur amddiffynnol.%?
Ac at yr ieithwedd Adferaidd hon, ceir pryder ynghyich effaith y farchnad dai
a datblygiadau cyfalafol newydd Bae Caerdydd ar ddyfodol Tiger Bay, ac ofn
y deuai ei gynefin yn ‘high priced des res for outsiders who have no historical
connection with the area at all’.83 Yn wir, cais ddadlau y medr newidiadau
demograffeg fod yn fygythiad i gymuned leiafrifol o dan anfantais
economaidd os nad yw’r newydd-ddyfodiaid yn ymroddedig i’w cymdogaeth
newydd:

There is a conspiracy theory [...] that there is a hidden
strategy to destabilise what remains of the Tiger Bay
community — the final coup de grice. For some this
occult scheme, perpetrated by the powers that be,
manifests itself as a deliberate policy of flooding the
community with newcomers and refugees, who have
no take in the history of the locale. Prior influxes over
the years have never overwhelmed this community.
However the current fear is that people are being
brought in in large numbers whose roots lie elsewhere
and who will readily move to other parts of the city
when the time comes so that this seafront land can be
usurped for further upmarket housing developments.
This seems a rational paranoia.’*

Ymhellach fyth, gan ddefnyddio eto derminoleg a ddefnyddid am gymunedau
Cymraeg, cyfeiria at Tiger Bay fel ‘colony.®> Ffaith ddiddorol am Neil
Sinclair, o ystyried yr holl rethreg genedlaetholaidd hon, yw iddo sefyll yn
ward Tre-biwt yn etholiadau lleol Cyngor Caerdydd yn 1999 yn enw Plaid
Cymru.

Ar un wedd, mae Tiger Bay yn ddigon tebyg i rai o gymunedau’r Fro
Gymraeg i’r gymhariaeth hon ddal dwr. Er bod Tre-biwt ynghanol Caerdydd,
ceir rhwydwaith o gysylltiadau trafnidiaeth cyflym anodd eu croesi, megis
lonydd deuol a rheilffyrdd, sy’n amgau’r gymuned ac yn peri ei bod braidd yn
ynysig ac ar wahin i weddill y ddinas. Mae’r cyfuniad yn Nhre-biwt o
arwahanrwydd daearyddol, anfantais sosio-economaidd a datblygiadau tai
costus, gyda’r cwbl yn milwrio yn erbyn buddiannau poblogaeth 4 chefndir
ethnig gwahanol i’r rhelyw, wedi ysbarduno dychymyg Illawer o
genedlaetholwyr Cymraeg.

Sinclair, Endangered Tiger, t. 52.
83 Ibid., t. 12.

8 Ibid., t. 181.

85 Ibid., t. 180,

Nid damwain mohoni felly fod dwy nofel yn bodoli yn y Gymraeg sy’'n
trafod Tiger Bay o safbwynt twf cenedlaetholdeb du, ac yn cymharu’r
cenedlaetholdeb hwnnw & chenedlaetholdeb Cymraeg. Nofel ddigon dryslyd
ar un golwg yw Angel heb Adenydd, a gyhoeddwyd yn 1971 gan W. J.
Gruffydd, y gweinidog o Ffair-rhos, ger Tregaron.®® Eithr mae’n sobr o
ddiddorol hefyd yn ei chymhariaeth o Tiger Bay, lle mae Colin yn aelod o’r
‘Cynghrair Du’, 4 phentref Cymraeg ceidwadol yn Nyffryn Teifi y cyhuddir ei
drigolion o beidio & ‘gwneud rhywbeth i gefnogi pobl ifanc Cymru sy’n barod
i fynd i garchar dros eu hiaith’.%” Mudiad go-iawn yr oedd ganddo yn 1972
oddeutu 100 o aelodau ymhlith myfyrwyr Prifysgol Cymru a thrigolion Tre-
biwt oedd y Black Alliance, neu’r Cynghrair Du.®® Fel Cymdeithas yr Iaith
roedd yn rhan o’r symudiad byd-eang dros leiafrifoedd a oedd yn ei anterth yn
niwedd y chwedegau a dechrau’r saithdegau. Amcan aelodau’r Cynghrair Du
yn 61 W. J. Gruffydd oedd sicrhau iddynt eu hunain ‘wlad ag iddi barlwr a
chegin’ lle gallent ‘seibianna’n rhydd a bwyta’n gartrefol yn hytrach na gorfod
byw a marw yn un o geginau-cefn Prydain’,® disgrifiad sy’n adlewyrchiad
amlwg o ideoleg y mudiad cenedlaethol Cymreig. Yn wir dameg ar gyfer
cenedlaetholdeb Cymreig yw llawer iawn o Angel heb Adenydd. A hithau’n
nofel a gyhoeddwyd yn fuan wedi i John Jenkins gael ei ddedfrydu i garchar
am ymgyrch fomio yn enw Mudiad Amddiffyn Cymru, un o’i phrif theméu
yw a ddylai pobl dduon arddel trais gwleidyddol ai peidio. Er carcharu un
aelod am geisio ‘chwythu dau blisman i fyny’,*” penderfyniad Colin wrth gael
ei ddyrchafu'n arweinydd y mudiad yw glynu wrth ddulliau di-drais o
brotestio, ac enwa ei fab yn Martin Luther King Roberts.

Nofel debyg yw Bod yn Rhydd Harri Pritchard Jones a gyhoeddwyd yn 1992
ac sy’n ymchwilio i stad feddwl Stuart Williams, gwr o Sgwar Loudoun sydd
yn y carchar yn sgil gweithred a gyflawnodd yn enw’r Grym Du yn 1968.° Fel
yn Angel heb Adenydd mae perthynas rywiol y prif gymeriad & merch
groenwyn yn fodd i ddatgelu rhagfarnau’r gymdeithas, a sonnir yn helaeth am
brofiadau trigolion Tiger Bay o hiliaeth. Cymherir y mudiad croenddu a’r
‘bechgyn iaith na’ a cheir tyndra rhwng y sawl sydd am lynu wrth y dull di-
drais, a’r sawl sydd am ymladd yn &l yn gorfforol.

Mae’n amlwg bod arddeliad y diwylliant Cymraeg o ddiwylliant croenddu
yn cynnig manteision sylweddol iddo. Bu modd i lenorion a cherddorion
ddatgan ar goedd nad iaith gul, fewnblyg na senoffobaidd oedd y Gymraeg.
Roedd dyled cerddoriaeth boblogaidd Gymraeg i ddiwylliant croenddu yn
amlwg iawn yn ail hanner yr ugeinfed ganrif, yn bennaf oll yng nghaneuon
Meic Stevens a Geraint Jarman. Mae baled Meic Stevens, ‘Sandoz yn Loudon

8 W, J, Gruffydd, Angel heb Adenydd (Llandysul: Gwasg Gomer, 1971).
87 Ibid., t. 93.

88 Llwyd, Cymru Ddu, t. 176; Sinclair, Endangered Tiger, t. 175.

89 Gruffydd, Angel heb Adenydd, t. 140.

9 Ibid., t. 208.

Square’, a’i gan arall, ‘Victor’, gyda’r cytgan enigmatig, ‘gwin a mwg a
merched drwg’, yn dal ysbryd y canu hwn i’r dim. Yn deyrnged i Victor
Parker, y cerddor jazz croenddu enwog a fu'n byw ar Sgwar Loudoun, mae
geiriau cyfarwydd ‘Victoria’® yn cyfleu apél Tiger Bay i Gymro Cymraeg na
welsai ‘rioed shwt beth, shwt ferw’ 4 Stryd Biwt ddiwedd y pumdegau:*?

Gwyl o fiwsig oedd ei gynhebrwng ef
Jazz o’r dwyrain a swing o’r de,

y maestro du o Tiger Bay,

o1ie, 0ie, o le,

popeth yn ei le,

oie, oie, 0ie.”?

Yng ngwaith Geraint Jarman mae defnydd cerddoriaeth Gymraeg o
ddiwylliant croenddu ar ei fwyaf soffistigedig. O dan ddylanwad
Rastaffariaeth pan-Affricanaidd a lled-genedlaetholgar, daeth reggae yn brif
ffurf gerddorol ieuenctid Tiger Bay yn ystod y 1970au a’r 1980au, gyda’r clwb
nos Casablanca, a fuasai unwaith yn gapel, yn ganolbwynt y sin.** Chwaraeai
Jarman yn Casablanca, gan ddefnyddio reggae yn ei gerddoriaeth ei hun.
Caniatéi reggae 1 Jarman fod yn genedlaetholgar ac eto’n gosmopolitan ac yn
driw i’w fagwraeth ddinesig yng Nghaerdydd. Mewn caneuon fel ‘Rheswm i
Fyw’ sy’n adleisio ‘Exodus’ Bob Marley, yn ogystal ag mewn anthemau
megis ‘Dal dy Dir’, gyda’i chytgan yn addo ‘Ethiopia Newydd yn dyfod cyn
hir’, mynegir ymdeimlad o arwahanrwydd oddi wrth y diwylliant Saesneg yn
gryf. %> Ond yn hytrach na bod rhywrai yn cael dehongli’r teimladau hyn fel
rhai adweithiol a chul, mae arddull gerddorol yr is-ddiwylliant croenddu yn eu
dilysu fel safbwyntiau blaengar, gwrth-drefedigaethol a gwrth-hiliol.

Arhosai ardal y dociau, fel ardaloedd eraill Caerdydd, yn ddylanwad
ffurfiannol ar Geraint Jarman ar hyd ei yrfa. Canodd deyrnged iddi, ynghyd a
chollfarnu’r newidiadau cymdeithasol anferth a ddigwyddai ym Mae
Caerdydd corfforaethol y 1980au a’r 1990au, yn ei gin ‘Tracsiwt Gwyrdd’:
‘Erbyn hyn mae’n edrych fel ghetto hefo colur.”®®

Heddiw mae’r datblygiad corfforacthol hwnnw, gyda’i ganolbwynt yng
Nghanolfan y Mileniwm a’r Cynulliad Cenedlaethol, yn peri bod cannoedd o
siaradwyr Cymraeg yn ymweld 4 Bae Caerdydd bob dydd. Bu llywio llongau
a chychod ar un adeg ymhlith y mwyaf Cymraeg o broffesiynau’r ddinas, ac

91 Harri Pritchard Jones, Bod yn Rhydd (Llandysul: Gwasg Gomer, 1992).

92 Stevens, Hunangofiant y Brawd Houdini, tt. 79-81, 99-100.

93 Meic Stevens, ‘Victor’, yn Beard (gol.), Cerddi Caerdydd, t. 107.

9 Pwyll ap Sidn, ““... A Chlustiau Cymru Fach yn clywed Reggae ar y Radio™, Tu Chwith, 4
(1996), t. 26.

96 Geraint Jarman, ‘Tracsiwt Gwyrdd’, yn Beard (gol.), Cerddi Caerdydd, t. 109.



216 Tiger Bay a’'r Diwylliant Cymraeg

mae’n addas felly fod y Gymraeg yn hyglyw unwaith eto ar ei glannau. Go
brin fod cynifer o siaradwyr Cymraeg yn galw heibio i’r Sgwar Loudoun
goncrid bresennol, ond mae Cymraeg yno, ar dafod leferydd rhai o’r trigolion
o leiaf.

Nid hawlio Sgwir Loudoun a Tiger Bay ar gyfer y diwylliant Cymraeg
mewn modd sy’n gomedd pwysigrwydd anhraethol yr ardal i ddiwyliannau
eraill yw nod hyn o lith. Er pwysiced Sgwar Loudoun i ddiwylliant Cymraeg
de Caerdydd, mae’n ffurfiannol bwysig i hunaniaeth Cymry croenddu mewn
modd nad yw’n wir am Gymry Cymraeg. Sgwér Loudoun a Tiger Bay yw
Llanuwchllyn neu Lanbryn-mair lleiafrifoedd ethnig Cymru, ac nid lle Cymry
gwyn yw edliw hynny. Ond o safbwynt yr hen gyhuddiad ffals na fu'r
Gymraeg erioed yn iaith y profiad amlddiwylliannol, mae’n iawn cyfeirio at
dystiolaeth Tiger Bay a Thre-biwt er mwyn ei ddadbrofi. Taith
amlddiwylliannol fu’r Gymraeg erioed, a go brin y byddai amlddiwylliannedd
yn gyflawn yng Nghymru heddiw hebddi hi ychwaith.

[The article is based on the T.H. Parry-Williams Memorial Lecture which was
delivered on the Eisteddfod field in Cardiff on 4 August 2008. The author
considers the multilingual and multicultural history of Butetown and Tiger
Bay and attempts to locate the role and history of the Welsh language in what
is one of the oldest multicultural and multifaith communities in the whole of
Britain.

It has often been suggested that it is difficult to foster multiculturalism in
minority language communities but the author argues that there has been a
vibrant Welsh-language response to the multiculturalism of life in the south of
Cardiff since the early nineteenth century and that this has enriched Welsh-
language life and culture. Evidence is drawn from a wide range of sources
including literary texts and popular music.]





